
Annotatsiya: Ushbu maqolada sud psixolog eksperti faoliyatida sotsial-psixologik kompetentlik 

omillarining namoyon etilishi va rivojlanishini tadqiq etish hamda uning o‗ziga xos ijtimoiy-psixologik 

omillarini takomillashtirish haqida fikr yuritilib, sud psixolog eksperti sotsial-psixologik kompetentligini 

rivojlantiruvchi ijtimoiy-psixologik omillar, komponentlarini aniqlash, sud psixolog ekspertidagi 

kommunikativ, emotsional va shaxslilik komponentlarining namoyon bo‗lishi va rivojlanishini tadqiq qilish; 

sud psixolog ekspertlarining sotsial-psixologik kompetentligini rivojlantirishda sud-huquq tizimi bilan 

bog‗liqligi ochib berilgan.  

ФАКТОРЫ РАЗВИТИЯ СОЦИАЛЬНО-ПСИХОЛОГИЧЕСКОЙ КОМПЕТЕНТНОСТИ И 

ПРАВОВЫХ ЗНАНИЙ СУДЕБНОГО ПСИХОЛОГА-ЭКСПЕРТА 

 

Аннотация: В данной статье рассматриваются исследования проявления и развития 

факторов социально-психологической компетентности в деятельности судебного психолога и 

совершенствования его конкретных социально-психологических факторов, выявление социально-

психологических факторов и компонентов, развивающих социально-психологическую 

компеентность. компетентность судебного психолога, исследующего проявление и развитие 

коммуникативного, эмоционального и личностного компонентов у судебного психолога; 

раскрывается связь права с правовой системой в развитии социально-психологической 

компетентности судебных психологов. 

Abstract: This article discusses the research of the manifestation and development of socio-

psychological competence factors in the work of a forensic psychologist and the improvement of its specific 

socio-psychological factors, identifying the socio-psychological factors and components that develop the 

socio-psychological competence of a forensic psychologist, researching the manifestation and development 

of communicative, emotional and personality components in a forensic psychologist; the connection of the 

law with the legal system in the development of the socio-psychological competence of forensic psychologists 

is revealed. 

Kirish. Jahonda yuqori malakali, raqobatdosh, mustaqil fikrlaydigan mutaxassislarni tayyorlashga 

bo‗lgan ehtiyoj kundan kunga ortib bormoqda. Dunyoning yetakchi ta‘lim muassasalarida, jumladan, 

Xalqaro psixologiya fanlari ittifoqi – IUPsyS (International Union of Psychological Science
1
) tomonidan 

2018-2023 yillarga mo‗ljallangan «Psixologiya sohasini yanada takomillashtirish konsepsiyasi»da malakali 

psixologlarni tayyorlash hamda ularning kasbiy kompetentligini rivojlantirishda ijtimoiy psixologik fanlarni 

                                                      
1
 https://www.iupsys.net/ UPsyS Statement on Conflict in Eastern Europe. 

https://www.iupsys.net/

o‗qitish bilan bir qatorda ularga ekspert baholash olish salohiyatini oshirishning samarali mexanizmlarini 

ham yo‗lga qo‗yish,  sud psixologik ekspertizasi ekspertlari kasbiy kompetentligini shakllantirishning 

ijtimoiy psixologik mexanizmlarini ishlab chiqish va takomillashtirish dolzarb muammolardan biri bo‗lib 

qolmoqda. 

Shu nuqtai nazardan, butun dunyoda o‗ziga xos tarzda amalga oshirilayotgan islohotlar jarayonida sud 

psixologik ekspertizasi ekspertlari faoliyatiga qo‗yiladigan talablar ularning kasbiy, shaxsiy  va intellektual 

salohiyatini psixologik jihatdan takomillashtirish bo‗yicha tadqiqotlar olib borishga zarurat borligidan dalolat 

beradi.  

Dunyo miqyosida sud psixolog ekspertlari kasbiy kompetentligining psixologik asoslarini o‗rganish, 

kasbiy kompetentlikni rivojlantirish omillarini tadqiq etish, sotsial-psixologik kompetentlik ko‗rsatkichlarini 

baholash sotsial-psixologik kompetentlikni takomillashtirishga mo‗ljallangan maxsus modellashtirilgan 

topshiriqlardan iborat psixodiagnostik metodikalar majmuini ishlab chiqish bo‗yicha izlanishlar olib 

borilmoqda. Sud psixologik ekspertizasi ekspertlarining psixologik tayyorgarlik darajasini takomillashtirish, 

ularning sotsial-psixologik kompetentligini rivojlantiruvchi ijtimoiy-psixologik omillar va mexanizmlarini 

aniqlash, sud psixologik ekspertizasi ekspertlari kasbiy tayyorgarlik rolini oshirish va ularning faoliyat 

samaradorligiga ta‘siri masalasini aniqlash alohida tadqiqot muammosi sanaladi.   

O‗zbekiston Respublikasi Prezidentining 2017 yil 7 fevraldagi PF–4947-son «O‗zbekiston 

Respublikasini yanada rivojlantirish bo‗yicha Harakatlar strategiyasi to‗g‗risida»gi  Farmonlari hamda va 

O‗zbekiston Respublikasi Vazirlar Mahkamasining 2019 yil 7 iyundagi 472-son «Psixologiya sohasida 

kadrlarni tayyorlash tizimini yanada takomillashtirish va jamiyatda huquqbuzarliklarning oldini olish chora-

tadbirlari to‗g‗risida»gi Qarori va mazkur faoliyatga tegishli boshqa me‘yoriy-huquqiy hujjatlarda 

belgilangan vazifalarni amalga oshirish sud psixolog ekspertiga ulkan mas‘uliyat yuklaydi.  

Dunyoda sud psixolog ekspertlari sotsial-psixologik kompetentlik omillarining rivojlantirish borasida 

olib borilgan tadqiqotlar natijasida psixolog ekspert sotsial-psixologik kompetentligiga ta‘sir qiluvchi 

komponentlar aniqlangan (Yale university); sotsial-psixologik kompetentlikni faoliyat jarayonida 

takomillashtirish mezonlari tizimlashtirilgan (Harvard University); psixolog ekspertlarining psixologik 

kompetentligini rivojlantirishga mo‗ljallangan ilmiy-amaliy tavsiyalar ishlab chiqilgan (Stanford University); 

psixolog eksperti sotsial-psixologik kompetentlik omillarini shakllantirishning kompleks mexanizmlari 

amaliyotga tatbiq qilingan; sotsial-psixologik kompetentlikni tafakkur jarayoni bilan bog‗liq nazariy va 

empirik asoslari ochib berilgan (National University of Singapore).  

Kasbiy kompetentlikni rivojlantirishning psixologik mexanizmlarini aniqlash va unga ta‘sir qiluvchi 

psixologik omillarni baholash  hozirgi kungacha xorij hamda mamlakatimiz psixolog olimlari tomonidan bir 

qancha tadqiqotlar predmetiga aylangan. Robert Torndayk (1937), G.Gardner (1983), P.Selov va J.Mayer, 

(1990), Daniel Goulman (1995) kabi xorij olimlari ilmiy izlanishlarida sotsial-psixologik kompetentlikka 

ta‘sir qiluvchi omillar va komponentlarni tadqiq qilganlar.  

Professional kompetentlikning tuzilishi va shakllanishiga qaratilgan tadqiqotlar A.K.Markova, 

L.M.Mitina, Ye.A.Mileryan, A.A. Bodalev, Ye.P.Ermalayeva, L.E.Panin kabi rus olimlari tomonidan 

bajarilgan.  

Mamlakatimiz olimlaridan B.Qodirov, D.Muxamedova, G‗.Shoumarov, V.Karimova, Sh.Baratov, 

Z.Nishonova, A.Jabborov, M.Davletshin, E.G‗oziev, B.Umarov, G‗.Normurodov, H.Mahmudovalar o‗z 

tadqiqotlarida sotsial-psixologik kompetentlik omillarining kasbiy kompetentlikka ta‘siri, o‗rni va 

ahamiyatini ta‘kidlab o‗tishgan. Ularning tadqiqotlarida kasbiy kompetentlikka ta‘sir qiluvchi shaxsning 

muomala madaniyati, muomalaning kasbiy faoliyatni boshqarishdagi roli, mustaqil fikrlash, hamkorlik va 

shaxslararo munosabatlarning o‗zaro uyg‗unligini ta‘minlashga yo‗naltirilgan sotsial-psixologik 

kompetentlik omillari tadqiq qilingan. 

Ijtimoiy-psixologik kompetentlik jarayoni nafaqat ijtimoiy psixologiya, balki ko‗pgina psixologiya 

fanlarining ham amaliyotda qo‗llanilishida ko‗rishimiz mumkin. Xuddi shunday kategoriya ilmiy 

adabiyotlarda o‗z ifodasini topgan bo‗lib, kasbiy faoliyat samaradorligiga faqat kompetentlik vositasi 

sifatidagi ijtimoiy-psixologik samaradorlik mezoni sifatida baholash uchun mukammal darajadagi yagona 

ilmiy metodologik ishlanma hali qabul qilinmagan. 

Ijtimoiy-psixologik kompetentlik jarayonini o‗rganish bo‗yicha olib borilgan kuzatishlarimiz va 

tegishli fundamental adabiyotlar tahlili ijtimoiy-psixologik kompetentlik muammolari bilan shug‗ullanuvchi 

olimlarning qarashlariga alohida e‘tibor qaratishni taqozo etadi.  

Sud psixolog ekspertining ijtimoiy-psixologik kompetentligi deganda shunday kasbiy faoliyati nazarda 

tutiladiki, bunda yetarlicha yuqori darajada amaliy kasbiy faoliyat, kasbiy muomala amalga oshira oladi. 

Ayni paytda, psixolog ekspert va mutaxassisning ijtimoiy-psixologik kompetentligi uning kasbiy bilim va 

http://ru.wikipedia.org/w/index.php?title=%D0%94%D0%B0%D0%BD%D0%B8%D0%B5%D0%BB%D1%8C_%D0%93%D0%BE%D1%83%D0%BB%D0%BC%D0%B0%D0%BD&action=edit&redlink=1

malakalari, boshqa bir tomondan kasbiy pozisiyasi va psixologik sifatlari mutanosibligi bilan baholanishi 

mumkin.  

Hozirgi kunda kompetentlik asosan inson qobiliyati sifatida qaralsa, u holda insonning turli xil 

qobiliyati va iste‘dodi haqida fikr british imkoniyatini beradi. Bunda ―Qobiliyat‖ tushunchasi talqiniga 

turlicha yondashuvlar mavjudligini ko‗ramiz. 

Funksional-genetik yondashuvda qobiliyatni u yoki bu psixik jarayonni amalga oshiruvchi funksional 

tizimlarning samaradorlik tavsifi sifatida talqin etiladi. Bu holatda shaxs tuzilmasidagi motivasion, xulq-

atvor va kognitiv komponentlarning birlashuvini aks ettiruvchi «kompetentlik» va «kompetensiya» 

tushunchalari qobiliyatlar sifatida qaralishi mumkin.  

A.I. Subetto kompetensiya va kompetentlik tushunchalarining sifat, xususiyat, mahorat toifalari 

doirasida o‗rganadi. Uning ta‘kidlashicha, kompetentlik va kompetensiya tushunchalari murakkab strukturali 

va dinamik ta‘limdir, ammo sifat va xususiyat toifalariga nisbatan ikkinchi darajali hisoblanadi. Bu esa o‗z 

navbatida quyidagi umumiy tamoyillarga bo‗ysunadi:  

–  yaxlitlik va tizimlilik prinsipi,  bunda sifatning ichki tuzilmasi asos qilinadi; 

– obyektning sifatini yuqori sifat darajasida, sifatning tashqi tuzilmasi esa, obyekt yoki jarayonning 

tashqi muhit bilan o‗zaro ta‘siri sifatini real sifat darajasida aniqlaydi;  

– sifatning vujudga kelishi va rivojlanishida potensial va dolzarb tashqi va ichki ziddiyatlar tizimining 

mavjudlik tamoyili; 

– turli jarayonlar sifatini natijalarda aks ettirish tamoyili.  

A.V.Xutorskiyning o‗tkazgan ilmiy izlanishlarida, kompetentlik-individual psixologik xususiyat 

ekanligi, kompetensiya esa ta‘lim-tarbiya oluvchining aniq bir muhitda samarali va sifatli faoliyati uchun 

zarur bo‗lgan ta‘limiy tayyorgarlikka qo‗yilgan va oldindan belgilangan ijtimoiy talablardan iboratligini 

ta‘kidlaydi.  

Bizning fikrimizcha, kompetentlik faqatgina individual psixologik xususiyat emas, balki hissiy-

irodaviy sifatlarni ham o‗z ichiga oladi. Chunki agar mana shu hissiy-irodaviy sifatlar bo‗lmaganida edi 

psixologik ekspert va mutaxassislar o‗z kasbiy faoliyatlarini samarali tashkil qila olmas edilar. 

Psixologik kompetentlik tuzilmasida J.G. Garanina quyidagi ikkita darajaning mohiyatini bilim, 

ko‗nikma, malaka fikrlash asosida talqin qiladi:  

1) kategoriyalar, hissiy-emotsional obrazlar, ijtimoiy etalonlar, stereotiplar va boshqalar hamda 

fikrlash tizimlari (ijtimoiy muammolarni hal etish bo‗yicha refleksiv aqliy faoliyat);  

2) amaliy,  ijrochilik, ya‘ni insonlar bilan o‗zaro ta‘sir o‗tkazish malaka va ko‗nikmalar tizimi. 

Quyidagi ikkala yo‗nalish kompetentlikning refleksiv va progressiv xususiyatlarini ochib berishga xizmat 

qiladi.  

Biz fikrimizcha, agar shu ikki daraja bo‗lmaganida edi kompetentlik tushunchasining mohiyati u qadar 

to‗laqonli hisoblanmasdi. 

Yuqoridagilardan ko‗rinib turibdiki, kompetensiya tuzilmasida, ijtimoiy-psixologik kompetentlik 

namoyon bo‗lish holatlarida o‗z-o‗zini nazorat qilish, shaxsiy imkoniyatini amalga oshirish qobiliyatini aks 

ettiruvchi belgilarni ajratish zarur. Bilim va ko‗nikmalarni samarali qo‗llash shaxsdan o‗zini-o‗zi idora qilish 

va o‗zini-o‗zi boshqarishning psixologik mexanizmlari shakllanganlanishini talab qiladi.  

Bugungi kunda jahonda ijtimoiy-psixologik kompetentligining quyidagi asosiy jihatlariga alohida 

ahamiyat beriladi:  

a) ijtimoiy - o‗ziga mas‘uliyatni his etish, hamkorlikda qarorlar qabul qilish va unda faol ishtirok etish 

qobiliyati, turli etnik madaniyat va dinlarga tolerantlik, shaxsiy qiziqishning jamiyat talablari bilan mosligi; 

b) kommunikativ - turli tillardagi yozma va og‗zaki muloqot qila olish qobiliyatiga egalik; 

v) ommaviy axborot vositalari orqali tarqatilayotgan ijtimoiy axborotga tanqidiy munosabat;  

g) kognitiv-doimiy ravishda ta‘lim olish darajasini oshirishga intilish, o‗zining imkoniyatini 

faollashtirish va amalga oshirishga bo‗lgan ehtiyoj, ya‘ni bilim va ko‗nikmalarni mustaqil egallash, o‗zini-

o‗zi rivojlantirish qobiliyati;  

d) madaniyatlararo kompetensiyalar;  

y) mustaqil bilish faoliyati sohasidagi kompetentlik; 

j) maxsus-kasbiy amallarni mustaqil bajarishga tayyorgarlik, o‗z mehnati natijalarini baholash.  

Yuqorida qayd etilgan ishlarida kompetentlik mezonlari umumilmiy, ijtimoiy-iqtisodiy, axborot 

kommunikativ va umumkasbiy bilimlar asosida talqin etilishi bilan alohida ahamiyat kasb etadi.  

Shuningdek, sud psixolog eksperti va mutaxassisi ijtimoiy-psixologik kompetentligining to‗liq 

tuzilmasi motivatsion-yo‗naltiruvchi bo‗g‗in, rivojlantiruvchi, korreksion va kasbiy ahamiyatiga ega 

bo‗lganligi bilan xarakterlanadi. Yuqorida ta‘kidlaganimizdek, sud psixolog eksperti va mutaxassisning 

kasbiy va ijtimoiy-psixologik kompetentligini ta‘minlashga qaratilgan psixologik yondashuv yo‗llarini 

izlashga bo‗lgan ehtiyojning tobora ortib borayotgani psixologlar oldiga davlat va jamiyat ahamiyatiga ega 

bo‗lgan muhim tadqiqotlarni olib borish va bu boradagi barcha masalalarni hal qilishga astoydil kirishish 

vazifasini yuklamoqda. Chunki, ijtimoiy-psixologik kompetentlik va uning omillari o‗rtasidagi uyg‗unlikni 

o‗rganmay turib, sud-huquq tizimida faoliyat ko‗rsatayotgan psixolog ekspert va mutaxassislarining kasbiy 

kompetentligini oshirish borasidagi chora-tadbirlar ko‗lamini ishlab chiqish va amaliyotga tatbiq etish aslo 

mumkin emas. Zero, kasbiy kompetentlik yuridik sohaga aloqador bo‗lgan psixologik xizmat jarayonni 

bilish, uni tashkil eta olish, harakatga keltira olish, psixologik xizmatning yuqori samaradorligini belgilovchi 

shaxsning ish sifati va xususiyatlarining sintezidir.  

Shuningdek, kasbiy kompetentlik sud psixolog eksperti faoliyatning eng yuqori darajasi, deb 

tavsiflanadi. Ijtimoiy-psixologik kompetentlik esa psixolog ekspert faoliyatining eng yuqori cho‗qqisi bo‗lib, 

muayyan vaqt mobaynida samaraga erishishdir. Qolaversa, ijtimoiy-psixologik kompetentlikning muhim 

omili bu psixolog ekspertning nutqi va kommunikativ muloqot ko‗nikmalarining namoyon etilishidir. 

Umuman olganda kasbiy va ijtimoiy-psixologik kompetentlikka ega bo‗lish har bir psixolog 

ekspertlardan o‗z ustida ishlashni talab qiladi. U amaliy ish tajribasi asosida shakllanadi. Biroq, har qanday 

tajriba ham kasbiy kompetentlik manbai bo‗la olmaydi. Kompetentlikni asosi nazariy bilim, ko‗nikma va 

malaka, mehnat, faoliyatni aniq maqsadga yo‗nalganligi va faoliyat jarayonini muvaffaqiyatli yaratish bo‗lsa 

ijtimoiy-psixologik kompetentlikning asosi esa shaxs sifatlarining bevosita namoyon etilishidir. 

G‗arb olimlari L. Stross va D. Mayerslar kompetentlik shaxsning ixtisosligi bo‗yicha aniq faoliyatni 

bajarishda zarur bo‗ladigan qobiliyatlar majmui, malakalarning namoyon bo‗lishi, ma‘suliyat hissining 

mujassamlashuvi natijasida paydo bo‗ladigan tafakkur turi deb tavsiflaydilar  

O‗zbekistonda XX asrning 70-80 yillaridan boshlab, psixologiya, yuridik psixologiya, kriminal 

psixologiya fanlari muayyan darajada rivojlanish bosqichiga qadam qo‗ydi.  

O‗zbekiston mustaqillikka erishgach, bu sohadagi o‗zgarishlar yanada yaqqol sezila boshladi. 

Qonunchiligimiz asosi rivojlangan dunyo mamlakatlari tajribasidan foydalanilgan holda halqaro talablar 

asosida qayta ko‗rib chiqilib, yangilandi va takomillashtirildi. Sud ekspertizalari va shu jumladan, sud-

psixologik ekspertizasiga nisbatan yangicha yondashuvlar yuzaga keldi. 

Sud-psixologik ekspertizasi O‗zbekiston JPKning tegishli moddasiga binoan tergovchi tomonidan 

chiqarilgan qarorga, shuningdek, sudyaning ajrimiga ko‗ra tayinlanadi. Sudda esa ko‗rilayotgan ishda 

psixologik mazmundagi vaziyatlarning mavjudligi haqida va ularning tergov jarayonida o‗z yechimini 

topmaganligiga shubha tug‗ilgan holatlarda sudya tomonidan chiqarilgan qaror yoki ajrimga binoan sud-

psixologik ekspertizasi tayinlanadi. Bu xildagi protsessual hujjatlarda ekspertizadan o‗tkazilishi lozim 

bo‗lgan shaxs, uning sodir etgan jinoiy xatti-harakati haqidagi qisqacha bayonnoma hamda ushbu sodir 

etilgan jinoiy xatti-harakatda psixologik mazmundagi holatlarning mavjudligiga asoslanib, sud-psixologik 

ekspertizasini tayinlash zarurligi to‗g‗risidagi fikr aks etgan bo‗lishi lozim. Shuningdek, ushbu hujjatda 

ekspert aniqlanib, uning oldiga hal qilinishi lozim bo‗lgan savollar qo‗yilishi kerak. 

Jinoyat protsessual kodeks talablariga ko‗ra tergovchi tayinlangan barcha ekspertizalarda, jumladan, 

sud-psixologik ekspertizasi o‗tkazish jarayonida ham qatnashish huquqiga ega. Biroq qonunni inkor 

qilmagan holda, bizning nazarimizda, tergovchining sud-psixologik ekspertizasida qatnashishini har doim 

ham maqsadga muvofiq, deb bo‗lmaydi. Chunki ayrim hollarda psixologik eksperiment o‗tkazish jarayonida 

tergovchining qatnashishi sinaluvchi uchun teskari ta‘sir qilishi, ya‘ni uning ko‗nglidagi fikr-mulohazalarini 

ochiq-oydin ayta olmasligiga olib kelishi mumkin. Shuningdek, ayblanuvchi o‗z jinoyatini tergov jarayonida 

tan olmagan bo‗lsa, psixologik ekspertiza jarayonida jinoyatni sodir etganligini bo‗yniga olishi mumkin. 

Bunday vaziyatda ekspert ayblanuvchining jinoyatni sodir etganligini tan olganligini ta‘kidlab, jinoyatning 

sodir etilish holatlarini ekspertiza xulosasida ko‗rsatishi maqsadga muvofiq. Bizning nazarimizda, psixologik 

ekspertizaning bunday vaziyatlarni yoritib berishi ko‗rilayotgan ishning muvaffaqiyatiga ijobiy ta‘sir 

ko‗rsatadi. Biroq, unutmaslik kerakki, psixologik ekspert ushbu xulosalarni faqat o‗rganilayotgan 

respondentga nisbatangina berishi zarur. Agarda ekspertiza uchun qo‗shimcha ma‘lumotlar olinishi lozim 

bo‗lsa, ekspert-psixolog boshqa mutaxassislarni ham ekspertizaga taklif qilish huquqiga ega. Sudda sud-

psixologik ekspertizasini o‗tkazish dastlabki tergov jarayonida o‗tkaziladigan psixologik ekspertizaga 

qaraganda bir qator o‗ziga xosliklarga egadir. Xususan, sudda ekspert-psixolog jinoyat ishiga taalluqli 

bo‗lgan holatlar bo‗yicha, ayblanuvchining jinoyatni sodir etganligini isbotlash jarayonida, uni so‗roq 

qilishda va hokazolarda bevosita ishtirokchi sifatida qatnashadi. U psixologik tadqiqot jarayoniga zarur 

boshqa kishilarni taklif etishi va ish yuzasidan yangi daliliy ko‗rsatmalarni talab qilishi ham mumkin. 

Sud-psixologik ekspertizasini tayinlashdagi muhim jihatlardan biri ekspertni yoki ekspert 

komissiyasini (ekspertiza o‗tkazish bo‗yicha tegishli tashkilot) tanlashdir. Shuning uchun biz quyida 

psixolog ekspertlar tanlash masalasi bo‗yicha batafsilroq fikr yuritamiz: 

Ekspert komissiyasi tarkibi kamida uchta mutaxassisdan iborat bo‗lishi lozim. Chunki mutaxassislar 

hamkor va hamfikr bo‗lib, birgalikda ishlashadi, buning natijasida ekspertizadagi xatoliklarning oldi olinadi. 

Psixologik ekspertiza o‗tkazishga 5 yildan kam bo‗lmagan mehnat stajiga ega bo‗lgan psixologlar, 

shuningdek, oliy o‗quv yurtlarining psixologiya kafedrasida ishlayotgan xodimlar yoki ilmiy tadqiqot 

institutlarining psixolog ilmiy xodimlari jalb qilinishi maqsadga muvofiqdir; 

Ekspert komissiyasi tarkibida huquqshunoslik psixologiyasi bo‗yicha mutaxassis xodim hamda 

huquqshunos bo‗lishi shart. Chunki, oliy o‗quv yurtlari psixologiya fakultetlarini tugatgan psixologlar 

ko‗pincha ekspertizaning huquqiy asoslariga, protsessual mohiyatiga taalluqli bo‗lgan huquqiy 

tushunchalarni yetarlicha bilmasliklari mumkin; 

Katta yoshdagi shaxsni sud-psixologik ekspertizasidan o‗tkazishga umumiy va huquqshunoslik 

psixologiyasi mutaxassislarini jalb qilish maqsadga muvofiqdir. Voyaga yetmagan yoshlarni sud-psixolog 

mutaxassisi bilan birgalikda bolalar psixologiyasi mutaxassisi, keksa yoshdagi kishilarni esa 

gerontopsixologiya yo‗nalishidagi mutaxassislar ishtirokida sud-psixologiya ekspertizasidan o‗tkazish lozim. 

Psixologik-psixiatrik kompleks ekspertizasini o‗tkazishda komissiya tarkibiga umumiy psixologiya, 

tibbiyot psixologiyasi, sud patopsixologiyasi mutaxassislari va 1-2 ta psixiatr kirgani ma‘qul. 

Tibbiy-psixologik ekspertiza komissiyasi tarkibiga esa yuqoridagi mutaxassislardan tashqari 

sinaluvchining kasalligi bo‗yicha (agar u mavjud bo‗lsa) nevropatolog, logoped, seksopatolog, okulist va 

boshqa mutaxassislarning qatnashishi ayni muddaodir. 

Psixolog-texnik ekspertizalar injenerlik, mehnat psixologiyasi mutaxassislari va albatta, texnik 

mutaxassis ishtirokida o‗tkazilishi shart. 

Sud-psixologik ekspertizasi bir qator bosqichlardan iborat bo‗ladi: 

Ekspertlarning jinoyatni isbotlash maqsadida o‗tkazilgan jarayonidagi ishtiroki; 

Tadqiqotni o‗tkazish; 

Xulosa uchun ahamiyatli bo‗lgan vaziyatlarni oydinlashtirish; 

Tadqiqot natijalari asosida xulosa qilish va xulosani bayon etish; 

Ekspertlarni so‗roq qilish. 

Ekspert psixolog vazifasi nuqtai nazaridan ekspertizani ishga doir materialni o‗rganishdan boshlanadi. 

Shuningdek, taqdim qilingan ish bo‗yicha maxsus adabiyotlar bilan tanishish va o‗rganish usulini (metodika) 

tanlash jarayoni ham amalga oshiriladi. Shundan so‗ng, dastlabki asosiy eksperiment o‗tkaziladi. 

Eksperiment natijalarini qayta ishlash va uni asoslash, xulosa qilish hamda uni sud yoki tergovga taqdim 

qilish ham psixolog-ekspertning vazifasiga kiradi.  

Psixologik ekspertiza xulosasining asosliligi, uni tashkil etish, o‗tkazish, to‗g‗ri metodika tanlash 

mutaxassislarning malakasiga, nazariy va amaliy bilimiga bog‗liqdir. 

Jinoyatni ochishda sud ekspertizalarining ahamiyati katta. Jumladan, sud-psixologik ekspertizasi ham 

jinoyatlarni ochishga, jinoyatchining psixologiyasini aniqlashga, adolatli jazo tayinlashda katta yordam 

beradi. Sud-psixologik ekspertizasi quyidagi holatlarda o‗tkaziladi: 

Shaxsning yosh davriga ko‗ra psixik rivojlanishdan orqada qolishini, ya‘ni psixik va aqliy rivojlanish 

darajasi yoshiga nisbatan mos yoki mos emasligini aniqlash zaruriyati tug‗ilgan hollarda; 

Kasallikni boshdan kechirgan yoki ayni paytda ruhiy xastalikka chalingan holatlarida (psixiatrik 

bo‗lmagan); 

Boshidan kechirgan yoki ayni chog‗da somatik kasalliklarga, ayniqsa, infeksion, surunkali va davolash 

qiyin bo‗lgan kasalliklarga duchor bo‗lgan holatlarida; 

Jinoyatning sodir etilishiga sabab bo‗luvchi, jamiyat tomonidan qabul qilingan axloq me‘yorlariga zid 

xulq namoyon bo‗lgan yoki kuchli ruhiy hayajonlanish holatining yuzaga kelishiga sabab bo‗luvchi ayrim 

omillar ko‗zga tashlanish holatlarida; 

O‗z hatti-harakatining ahamiyati va axloqiy mohiyatini tushunib etmaslik holatining mavjudligi haqida 

shubha paydo bo‗lgan paytda; 

Ayblanuvchi, jabrlanuvchi va guvohlik beruvchining berayotgan ko‗rsatmasi uning xarakter 

xususiyatiga to‗g‗ri kelmayotganligiga shubha paydo bo‗lgan paytda; 

Yozilgan matn muallifini aniqlash zaruriyati tug‗ilgan paytda; 

Ayblanuvchi, jabrlanuvchi va guvohning shaxs va individual-psixologik, yosh va aqliy rivojlanish 

darajasiga ko‗ra sodir etilgan jinoiy harakatning mohiyatini, oqibatini tushunish va aniq baholay olish hamda 

to‗g‗ri ko‗rsatma bera olish layoqatiga ega ekanligini oydinlashtirishda; 

Jabrlanuvchining jinsiy munosabatlarga bog‗liq jinoyat mazmun va mohiyatini to‗g‗ri idrok qila olish 

qobiliyatini aniqlashda; 

Voyaga yetmagan yoshdagi ayblanuvchining ruhiy xastalikka bog‗liq bo‗lmagan holdagi aqliy 

qoloqlik (psixik rivojlanishdan ortda qolish) xususiyatiga ko‗ra o‗z xatti-harakatlariga javob bera olish 

qobiliyatini aniqlash zaruriyatida; 

Kasbiy faoliyatni bajarishga to‗sqinlik qiluvchi turli xil psixik hodisalarning yuzaga kelish ehtimolini 

aniqlashda (masalan, aviatsiya, avtomatika va temir yo‗l transportida, avtomatik boshqaruvni ishlab 

chiqarish operatori faoliyatida ishning me‘yoriy davom etishiga to‗sqinlik qiluvchi psixik holatlar yoki 

hodisalarni o‗rganishda); 

Jinoyat sodir etilish paytida ayblanuvchi ongiga ta‘sir etuvchi fiziologik affekt yoki boshqa hissiy 

holatlarning mavjudligini aniqlash maqsadida; 

Kishining o‗z joniga qasd qilish (suisid) paytidagi psixik holatini tadqiq etish maqsadida; 

O‗limning sabablari va tan jarohatlarining xarakterini aniqlash maqsadida; 

Gumondor yoki ayblanuvchilarning jinoiy ish qo‗zg‗atilgan paytda o‗z xatti-harakatlari uchun javob 

bera olish-olmasligi yoki idora qila olish-olmasligiga, shuningdek, eng asosiysi ruhiy sog‗lomligiga shubha 

tug‗ilganida, ularning psixik holatlarini aniqlash maqsadida; 

Guvoh yoki jabrlanuvchining ishga aloqador shart-sharoitlarini to‗g‗ri idrok qilish hamda ko‗rsatma 

berish qobiliyatlariga shubha tug‗ilgan kezlarda ularning ruhiy va jismoniy sog‗lomligini aniqlash uchun; 

Ish uchun ahamiyatli bo‗lgan, lekin tegishli hujjatlar bo‗lmagan hollarda ayblanuvchi, gumondor va 

jabrlanuvchining necha yoshga kirganini aniqlash uchun ekspertiza o‗tkazilishi shart bo‗lib hisoblanadi. 

Umuman, muayyan darajada namoyon bo‗luvchi ijtimoiy-psixologik kompetentlik mezonlarini 

psixolog ekspert kasbiy kompetentligini rivojlantirish omili sifatida qarash tendensiyasi nuqtai-nazaridan 

yuqoridagi tadqiqotlar tahliliga asoslanib shuni aytish mumkinki, har qanday kompetentlikning namoyon 

etilishi va rivojlanishi bevosita shaxsning u yoki bu darajadagi ijtimoiy-psixologik omillari ishtiroki bilan 

belgilanar ekan. Shu nuqtai nazardan sud psixolog eksperti shaxsi va uning ijtimoiy-psixologik imkoniyatlari 

kompetentlik istiqboliga xizmat qilishi mumkin.   

